
Аннотация: Бұл мақалада Қазақстан экономикасының нарықтық 

трансформациясы, оның маңызы, нарықтық экономиканың атқаратын 

қызметтері, трансформация түрлері қарастырылады. Соның ішінде 

Қазақстандағы нарықтық трансформациясының өту кезеңдері, оның 

әлеуметтік-экономикалық салдары талданады. Нарық мемлекеттің араласуын 

талап ететін бірқатар проблемаларды туындататындығы, оны бақылау және 

реттеу қажеттігі анықталып, негізделген.  

Аннотация: в статье рассматривается трансформация рыночной 

экономики, ее значение, функции рыночной экономики, рассматриваются виды 

трансформации. В частности, анализируются этапы прохождения рыночной 

трансформации в Казахстане, ее социально-экономические последствия. 

Определены и обоснованы, что рынок вызывает ряд проблем, требующих 

вмешательства государства, необходимость его контроля и регулирования. 

Abstract: the article deals with the transformation of the market economy, its 

significance, functions of the market economy, the types of transformation. In 

particular, the stages of market transformation in Kazakhstan, its socio-economic 

consequences are analyzed. Identified and justified that the market causes a number 

of problems requiring state intervention, the need for its control and regulation. 

 

Түйін сөздер: Нарықтық экономика, нарықтық реформа, экономиканы 

трансформациялау, экономикалық даму моделі, шок терапиясы, градулистік 

тәсіл, гетеродоксальды тәсіл, жекешелендіру, жұмыссыздық, трансформация. 

Ключевые слова: рыночная экономика, рыночная реформа, 

трансформация экономики, модель экономического развития, шоковая терапия, 

градулистический подход, гетеродоксальный подход, приватизация, 

безработица, трансформация. 

Keywords: market economy, market reform, economic transformation, 

economic development model, shock therapy, gradulistic approach, heterodox 

approach, privatization, unemployment, transformation. 

 

Командалық-әкімшілік экономикадан нарықтық экономикаға көшудің 

әлеуметтік-экономикалық салдары постсоциалистік кеңістіктің барлық 

елдерінде, соның ішінде Қазақстанда да да орын алды. Олар 1991 жылдан 2001 

жылға дейінгі кезеңде нарықтық реформалардың бастапқы кезеңінде аса өткір 

сезілді. Реформалар жұмыс орындары санының күрт төмендеуіне, 

жұмыссыздықтың өсуіне, халықтың өмір сүру деңгейінің төмендеуіне, бағаның 

инфляциялық артуына және кедейліктің өсуіне алып келді. Бұл жағдайда 

қарапайым халық та, ғалымдар да, саясаткерлер мен басшылар да кенеттен 

абдырап қалды. Соңғысы, біріншіден, нарықтық реформаларды іске асырудың 

өзіндік тәжірибесінің жоқтығымен, екіншіден, жаңа өзгерістерге байланысты 

проблемалардың ғылыми-теориялық негіздерін жете түсінбеумен түсіндіріледі. 

Ресейлік ғалым В. Стародубровский өзінің жарияланымдарының бірінде 

былай деп жазады: «егер ең принципті тұжырымдар туралы айтатын болсақ, 

олар екеу. Біріншісі: нарыққа өту баламалары жоқ. Екінші: нарыққа тікелей, 

жеңіл, ауыртпалықсыз жол жоқ» [1]. 

Экономиканы трансформациялаудың объективті қажеттілігі, бірінші 

кезекте, тарихи дәлелденген және экономикалық тиімсіз әкімшілік-командалық 

үлгіден қоғамның экономикалық тыныс-тіршілігін ұйымдастырудың 

салыстырмалы түрде тиімді жұмыс істейтін әлеуметтік-бағдарланған, 

либералдық-капиталистік моделіне көшудің ортақ қисынынан туындайды.  

Өтпелі постсоциалистік экономикалардың әрқайсысы трансформациялық 

дағдарыс кезеңінен өтті. Осы елдердің барлығы құрылымдық өзгерудің құлау 

тереңдігіне және амплитудасына байланысты көп немесе аз мөлшерде 

жағымсыз әлеуметтік-экономикалық салдарлар болды. Мәселен, егер Орталық 

және Шығыс Еуропа елдерінде және Балтық елдерінде дағдарыстық құлдырау 

ұзақтығы орта есеппен 3,8 жылды құраса, ал ЖІӨ-нің құлау тереңдігі 22,6%-ға 

жетіп, одан кейінгі 4 жыл бойы 1997 жылға дейін дағдарыстан кейінгі деңгейге 

жетсе; онда ТМД елдерінде айтарлықтай ұзақ дағдарыс кезеңі (9 жыл) орын 

алды, ЖІӨ деңгейінің 50% - дан астамға орташа төмендеді[ 2]. 

Транзиттік елдердің ұлттық экономикаларындағы әртүрлі 

трансформациялық өзгерістерге байланысты, экономикалық ғылымында 

экономикалық дамудың жеті моделін бөліп көрсетеді: 

1. Қытай моделі (Қытай, Монғолия, Вьетнам). Экономиканы 

трансформациялау және нарықтық қағидаттарға көшу бұрынғы командалық -

әкімшілік жүйеден көзделеді. Трансформация процесі үдемелі, ұзақ, кезең -

кезеңмен анықталған. Мемлекеттік басқару және жоспарлау жүйесі 

жойылмайды, ал жаңа жағдайларға бейімделеді. 

2. Венгерлік моделі де нарықтық қатынастарға біртіндеп көшуді білдіреді. 

Нарықтық орта командалық-әкімшілік жүйеде қалыптаса бастады. Алайда, 

қытай моделіне қарағанда, командалық жүйе сақталмайды, біртіндеп 

бөлшектеледі. 

3. Польшалық «шок терапиясының» моделі - басқарудың әкімшілік 

жүйесінің тез бұзылуы, жедел жекешелендіру, шетелдік тауарлар мен капитал 

үшін экономиканың барынша ашық болуы. 

4. Чехославакиялық модель. Экономикалық реформалар нарықтық 

мәдениеттің ескі дәстүрлеріне сүйенеді. Меншікті мемлекет иелігінен алу 

акционерлеу және корпоратизациялау жолымен жұмсақ, өркениетті әдістермен 

жүзеге асырылады. 

5. Балтық маңы моделі. Оның ерекшелігі халық шаруашылығының 

елеусіз ауқымында және өндірісті, тұтынуды және қаржы-ақша жүйесін 

тұрақтандыру үшін сыртқы экономикалық көмек факторларын тиімді 

пайдалану болып табылады. 

6. Ресей мемлекеттік-капиталистік моделі. Жекешелендіру, мемлекет 

иелігінен алу негізінде олигархиялық типтегі үлкен трансұлттық компаниялар 

құруға негізделеді. Алайда мемлекет мұнай және газ өнеркәсібіндегі, ӘӨК 

кәсіпорындарының, авиациялық және кеме жасау зауыттарының, ВАЗ және 

бірқатар ірі машина жасау кәсіпорындарының бір бөлігінің үстіндегі өзінің 

бақылауды қалпына келтірді. 

Қазақстандық модельдің ерекшелігі, бізде ұзақ уақыт оңтайлы 

стратегиялық бағытты іздеу және стратегиялық мақсатты анықтау болып 

табылады. Осының нәтижесі экономиканы реформалаудың және экономикалық 

қатынастарды қайта құрудың нақты бағдарламаларының болуы болып 

табылады.  

2001 жылы Экономика саласындағы Нобель сыйлығының иегері Д. 

Стиглиц пен М. Спенсу Вашингтон консенсусының нәтижелерін сынай 

отырып, посткеңестік кеңістік елдерінде жүргізілген экономикалық 

реформаларға қатысты бірқатар тұжырымдарға келеді. Бірінші тұжырым: 

«көшу мүлдем болжанғаннан гөрі қиын болды» Екінші қорытынды: 

«инфляцияны төмендету арқылы баға жүйесін нығайту әрекеттері кері әсер етуі 

мүмкін». Үшінші қорытынды: «аздаған олигархтардың орасан байлығының 

жинақталуымен сипатталатын жекешелендіру тиімділік тұрғысынан уәде 

етілген пайданы бермейді ғана емес, сонымен қатар қоғамдық капиталды 

бұзады және нарықтық экономикаға деген сенімнің жоғалуына алып келеді». 

Бұл ғалымдардың нарыққа қарсы шығушыларға еш қатысы жоқ екенін атап өту 

керек. Бірақ олар посткеңестік елдердегі реформаларды бағалауда салмақты, 

нақты көзқарас танытады. 

Экономиканы трансформациялау процесінде дамудың екі негізгі түрі 

пайдаланылады: секірмелі-революциялық және эволюциялық-реформалық. 

Бірінші түрі шок, екіншісі – градуалистік. Үшінші түрі алғашқы екі 

түрдің қосылуына негізделген және гетеродоксалды деп аталады. 

1970-ші жылдары халықаралық валюта қоры (ХВҚ) әзірлеген және 

дамушы елдерде нарықтық реформалар жүргізу үшін, кейіннен Қазақстанда 

және постсоциалистік елдерде пайдаланылған шок түрі, яғни «шок 

терапиясына» негізделген. 

Осы тұжырымдамаға сәйкес ХВҚ несие ресурстары мен шетелдік 

инвестицияларға қол жеткізу осы елдердің батыс елдеріне орасан сыртқы 

борыштарды төлеу қажеттілігімен байланысты болды. 

Шок түрі келесі шараларды көздейді: 

• экономиканы ырықтандыру, яғни оны мемлекеттік реттеуден 

босату; 

• меншік қатынастарын өзгерту және жеделдетілген жекешелендіруді 

жүргізу жолымен өндірісті мемлекет иелігінен алу; 

• қаржылық тұрақтандыруды қамтамасыз ету; 

• құқық нормалары және нарықтық инфрақұрылымды қалыптастыру 

саласында институционалдық қайта құру; 

• ашық экономика құру, яғни тікелей өндірушілердің сыртқы 

нарықтарға еркін шығуын қамтамасыз ету, тарифтерді және т. б. қысқарту. 

Нарықтық қайта құрулардың градуалистік (сызықтық) түрі бір 

экономикалық жағдайдан екіншісіне біртіндеп, дәйекті түрде өтуді көздейді. 

Бұл жолдың басты қасиеттері дамудың тұрақтылығы, өндіріс көлемінің 

құлдырауына жол бермеу, өнімнің тұрақты шығарылымы, ресурстар мен 

инвестициялардың үздіксіз түсуі, сондай-ақ экономикалық қайта құру 

процесінде Халықты әлеуметтік бейімдеу үшін жағдай жасау болып табылады. 

Бұл жолмен Қытайда нарықтық өзгерістер(жеткілікті табысты) өтті. 

Қайта құрулардың гетеродоксальды түрі жылдам қаржылық 

тұрақтандыруға негізделген (ол «шокты терапия» концепциясынан алынған) 

және маңызды тауарлар мен қызметтерге (градуалистік концепциядан) 

белгіленген баға идеясына негізделген. 

Осылайша, гетеродоксальды тәсіл алдыңғы екі тәсілдің үйлесіміне 

негізделген және: 

• шаруашылық қызметті біртіндеп ырықтандыру; 

• мемлекеттің реттеуші рөлін ұзағырақ сақтау; 

• мемлекет үшін сыртқы экономикалық және валюталық бақылауды 

сақтау; 

• субсидия және салықтық ынталандыру арқылы мемлекеттің 

маңызды салаларға көмек көрсетуі. 

Гетеродоксалды тип жүзеге асыру инфляцияның күрт көбеюін, өндіріс 

қарқынының құлдырауын және халықтың қатты поляризациясын тудырмайды. 

Қазақстанда нарықтық трансформация күрделі жағдайларда басталды: ел 

жүйелі әлеуметтік-экономикалық дағдарысты бастан кешірді, оның салдары 

өнеркәсіптегі құлдырау, гиперинфляция, халықтың өмір сүру деңгейінің күрт 

төмендеуі болды; демократияландыру үшін басты экономикалық 

алғышарттардың бірі ретінде нарықтық экономиканың негіздері қалыптаспаған. 

Кеңестік кезеңнен кейінгі кеңістіктегі КСРО-ның ыдырауы нәтижесінде 

этникалық қатыстылығы бойынша саясат күшейтілді, ұлтаралық қатынастар 

шиеленісе түсті, елде саяси алуан түрлілік болмады, көппартиялық, тәуелсіз 

БАҚ, үкіметтік емес ұйымдар болған жоқ; тарихи қалыптасқан демократиялық 

дәстүрлер мен демократиялық институттардың жұмыс істеу тәжірибесі 

болмады. Осыған орай саяси өзгерістер процесі елдің саяси жүйесін кезең-

кезеңмен реформалаудың сипатын қабылдады[3]. 

Бірінші кезең 1992-1993 жыл кезеңін қамтиды, яғни экономиканы 

түбегейлі реформалаудан бастап өз ұлттық валютасын енгізгенге дейін. Бұл 

кезеңде мемлекет иелігінен алу және жекешелендіру жүргізу жолымен 

меншіктің өзгеруі, қаржылық тұрақсыздықты тереңдету (инфляцияның 

тоқтаусыз өсуі), халықтың жинақтарын құнсыздандырған гиперинфляция орын 

алды, халық шаруашылығының барлық салаларында өндірістің құлдырауы 

болды. Бұл кезеңде макроэкономикалық саясатты Ресей анықтады, яғни 

республика экономикасы толығымен Ресейге тәуелді болды. 

Нарықтық өзгерістердің екінші кезеңі Республика ұлттық валюта енгізген 

және өзінің макроэкономикалық саясатын қалыптастыра бастаған 1993-1997 

жылды қамтиды. Бұл кезең салық салу, бюджет және банк салалары, Сыртқы 

экономикалық қызмет, рыноктарды және нарықтық инфрақұрылымды дамыту 

саласындағы қатынастарды реттейтін нормативтік - құқықтық базаны құрумен 

сипатталады. Жалпы экономикалық орта өзгерді, нарықтық бағдарланған 

шаруашылық құрылымдарын дамыту, көп салалы экономиканың негізін 

қалыптастыру және кеңейту, кең ауқымды жекешелендіруді жүргізу жолымен 

тиімді және жауапты меншік иелерін қалыптастыру үшін жағдай жасай 

бастады. Сондай-ақ, кәсіпкерлік, шағын және орта бизнес дамыды, 

республикада нарықтық бәсекелестік ортасы қалыптасты. 

Қысқа мерзім ішінде республика экономикасында банктер, 

инвестициялық және сақтандыру компаниялары, биржалар, аудиторлық 

фирмалар және шаруашылық жүргізуші субъектілерге қызмет көрсетуге, оларға 

өндірілген өнімді өткізуге, жұмыс істеу сенімділігін арттыруға және 

коммерциялық тәуекелдерді азайтуға бағытталған басқа да объектілер желісін 

қамтитын нарықтық инфрақұрылымның негізі қалыптасты. Еңбек, капитал 

және тауарлар нарықтарындағы қатынастарды реттейтін заңнама кеңейтілді 

және жетілдірілді. Сауданы, қаржы-кредит және нарықтық экономиканың басқа 

да институттарын дамыту қызметтер құнының үлес салмағы біртіндеп өсіп келе 

жатқан елдің жалпы ішкі өнімін (ЖІӨ) өндіру құрылымындағы тиісті 

ілгерілеушіліктерді туындады. 

Егер жоғарыда аталғандардың барлығын жетістіктерге жатқызуға 

болатын болса, онда экономика реформасының екінші кезеңінде проблемалар 

да туындады.: 

- әлеуметтік саладағы проблемалар шиеленісіп, халықтың нақты ақшалай 

табысы төмендеді; 

- халықтың табыс деңгейі бойынша елеулі жіктелуі болды. Халықтың 

неғұрлым аз қамтамасыз етілген жіктерінің табысы арасындағы алшақтық 

ауытқыды, бұл әлемдік практикада қабылданған шекті көрсеткіштен асып түсті; 

- жұмыспен қамту мәселелері шиеленісе түсті. Еліміздің жұмыспен қамту 

қызметінде есепте тұрған жұмыссыздардың саны 25 есе артты; 

- өзара іс-қимыл жасайтын факторлар кешенімен негізделген төлем 

дағдарысы, оның ішінде, ең алдымен, өзінің айналым қаражатын тауысқан және 

оларға қажетті кредиттік ресурстарды алуға мүмкіндігі жоқ кәсіпорындардың 

нашар қаржылық жай-күйі; 

- инвестициялық саладағы проблемалар тереңдеді. 

Дегенмен, қазақстандық экономистер маңызды проблемалардың болуына 

қарамастан, экономиканы реформалаудың екінші кезеңі үшінші кезеңде оң 

макроэкономикалық үрдістерді тұрақтандыру мен қалыптастыру үшін негіз 

қалаған деп санайды. 

Экономиканы реформалаудың үшінші кезеңі 1997 жылдан 2000 жылға 

дейін басталады. Негізгі макроэкономикалық көрсеткіштердің (ЖІӨ-нің, 

өнеркәсіптік өндіріс көлемінің, инвестициялардың ұлғаюы) оң серпінінің 

салыстырмалы тұрақтылығымен сипатталады. Сонымен қатар, әлемдік және 

ресейлік қаржы дағдарысы Қазақстан экономикасының үдемелі дамуына кері 

әсерін тигізді. Республика экспорттайтын тауарларға әлемдік бағалардың 

қолайсыз конъюнктурасы, сондай-ақ Қазақстан өніміне сыртқы сұраныстың 

азаюы салдарынан елдің ЖІӨ-нің төмендеуі байқалды. Республика 

экономикасының әлемдік тауар-шикізат нарықтарындағы бағалардың 

ауытқуына және басқа мемлекеттердегі экономикалық жағдайға тәуелділігі 

айқын байқалып отыр. Өңдеуші өнеркәсіпті дамыту, отандық тауар 

өндірушілер мен шағын бизнесті қолдау, шаруашылық кешенінің шикізаттық 

бағдарын еңсеруге бағытталған экономиканың құрылымдық реформаларын 

тереңдету проблемалары өзекті болды. 

Осы проблемаларды шешу реформалардың үшінші кезеңінде 

институционалдық қайта құруларды елеулі тереңдетуде өз көрінісін тапты. 

Экономикалық процестердің нормативтік-құқықтық базасы едәуір кеңейді, 

экономиканың неғұрлым маңызды салаларын дамытуға ықпал ететін бірқатар 

бағдарламалық құжаттар қабылданды, шаруашылық ортаны дамыған нарық 

стандарттарына жақындату жөнінде шаралар қабылданды. Қазақстан 

Республикасында бұрынғы КСРО республикаларының арасында 

алғашқылардың бірі болып, жекелеген, неғұрлым маңызды, ең алдымен 

әлеуметтік тұрғыдан, экономика салаларын құрылымдық қайта құру жүзеге 

асырыла бастады. 

Төртінші кезең 2003 жылдан басталады және нарықтық экономика 

институттарының табысты жұмыс істеуінің басталуымен сипатталады. 

Экономиканың жеке секторы, салық, сауда және инвестициялық заңнама 

құрылып, күш жинап келеді. Мұның бәрі тауарлар мен капиталдың еркін 

жылжуын қамтамасыз етеді.  

Нарықтық институттар мен шаруашылық жүргізу тетіктерін 

қалыптастыру саласында бірқатар түбегейлі қадамдарды жүзеге асыру 

нәтижесінде Қазақстан экономиканы реформалау қарқынында ТМД елдерінің 

көпшілігін басып озды. Ұлттық шаруашылықты нарықтық трансформациялау 

бойынша қойылған міндеттерді іске асыру, мемлекеттің аумақтық, 

экономикалық және идеологиялық бірлігін сақтауға бағытталған, мақсатты 

мемлекеттік экономикалық саясаты кезінде ғана мүмкін болады. 

